
তথ্যবিবরণী                                                                                                                                       নম্বর: ৮১৪
৪৫তম আন্তর্জাতিক পুস্তক মেলা ২০২২-এর উদ্বোধন

কলকাতা,  ২৮ ফেব্রুয়ারি: 

জাতির পিতা বঙ্গবন্ধু শেখ মুজিবুর রহমানের জন্মশতবর্ষ ও বাংলাদেশের স্বাধীনতার সূবর্ণজয়ন্তীতে ‘বাংলাদেশ’-কে থিম কান্ট্রি করে ৪৫ তম আন্তর্জাতিক কলকাতা বই মেলার উদ্বোধন ঘোষণা করা হয়েছে। কলকাতার সেন্ট্রাল পার্কে পাবলিশার্স এন্ড বুকসেলার্স গিল্ড আয়োজিত ‘৪৫তম আন্তর্জাতিক কলকাতা পুস্তক মেলা ২০২২’-এর উদ্বোধন করেন পশ্চিমবঙ্গের মুখ্যমন্ত্রী মমতা ব্যানার্জী। বিশেষ অতিথি হিসেবে উপস্থিত ছিলেন বাংলাদেশের সংস্কৃতি প্রতিমন্ত্রী কে এম খালিদ।

এবারের বইমেলায় বাংলাদেশের থিম ‘মুজিব চিরন্তন’। এই থিমের উপর ভিত্তি করে আমাদের স্লোগান-‘সৃজনে মননে মানবিক দেশ, বঙ্গবন্ধু শেখ মুজিবের বাংলাদেশ’ (In creativity, wisdom and humanity, Bangladesh Sheikh Mujib’s Bangladesh).

১৯৭১ সালের ৭ই মার্চ ঢাকার রেসকোর্স ময়দানে প্রদত্ত বঙ্গবন্ধুর ভাষণ ছিল মূলত স্বাধীনতার ডাক, সশস্ত্র মুক্তিযুদ্ধের আহ্বান এবং অনুপ্রেরণা। ২০১৭ সালের ৩০ অক্টোবর ইউনেস্কো বঙ্গবন্ধুর এই ভাষণটিকে বিশ্ব প্রামাণ্য দলিল হিসেবে স্বীকৃতি দিয়ে মেমোরি অভ্ দ্য ওয়ার্ল্ড রেজিস্টারে অন্তর্ভুক্ত করা হয়েছে। মুজিববর্ষে তাই বঙ্গবন্ধুর ৭ই মার্চের সেই ঐতিহাসিক ভাষণকে কেন্দ্র করেই এবারের বাংলাদেশ প্যাভিলিয়ন নির্মাণ করা। সংস্কৃতি প্রতিমন্ত্রী কে এম খালিদ এই প্যাভিলিয়নের উদ্বোধন করেন।

সরকারি-বেসরকারি মিলে এবছর বাংলাদেশের ৪১টি প্রতিষ্ঠানের ৪৪টি স্টল রয়েছে। বঙ্গবন্ধুর লেখা ৩টি বই এর আদলে নির্মাণ করা হয়েছে (অসমাপ্ত আত্মজীবনী, কারাগারের রোজনামচা, আমার দেখা নয়াচীন) মেলার তিনটি গেইট।

উদ্বোধনী অনুষ্ঠানে মুখ্যমন্ত্রী মমতা বন্দ্যোপাধ্যায় বলেন, আমি বাংলা ও বাংলাদেশের মধ্যে প্রভেদ করতে পারি না। দু’বাংলার সম্পর্কের সীমানা দড়ি দিয়ে বেঁধে দেয়া যায় না। দু’বাংলার সম্পর্ক চিরমধুর। তিনি বলেন, বাংলার সভ্যতা ও সংস্কৃতি মিশে তৈরি হয় বিশ্বসভ্যতা।

বিশেষ অতিথি কে এম খালিদ বলেন, দু’বাংলা হাজার বছরের ঐতিহ্যবাহী এক অভিন্ন বাঙালি সংস্কৃতির ধারক ও বাহক। দু’বাংলার শিল্প-সাহিত্য-সংস্কৃতিকে একই সুঁতোয় গাঁথা ও মেলবন্ধনের অন্যতম মাধ্যম হচ্ছে সাংস্কৃতিক বিনিময়। আর এর অন্যতম উপকরণ হচ্ছে পারস্পরিক বইমেলায় অংশগ্রহণ। প্রধানমন্ত্রী শেখ হাসিনা সম্পাদিত তিনটি বই (World Leaders on Bangabandhu & Bangladesh, Father of the Nation Bangabandhu Sheikh Mujibur Rahman, Brith Centenary Volume), জাতির পিতা বঙ্গবন্ধু শেখ মুজিবুর রহমান, জন্মশতবর্ষ স্মারক সংখ্যা) মুখ্যমন্ত্রী মমতা বন্দ্যোপাধ্যায়ের হাতে তুলে দেন সংস্কৃতি প্রতিমন্ত্রী কে এম খালিদ।

অনুষ্ঠানে সম্মানীয় অতিথি হিসাবে বক্তৃতা করেন পশ্চিমবঙ্গের বিশিষ্ট লেখক সঞ্জীব চট্টোপাধ্যায় এবং বাংলা একাডেমির সভাপতি ও বাংলাদেশের বিশিষ্ট কথাসাহিত্যিক সেলিনা হোসেন। স্বাগত বক্তব্য রাখেন পাবলিশার্স এন্ড বুকসেলার্স গিল্ডের সভাপতি সুধাংশু শেখর দে। শুভেচ্ছা বক্তব্য রাখেন পাবলিশার্স এন্ড বুকসেলার্স গিল্ডের সাধারণ সম্পাদক ত্রিদিব কুমার চট্টোপাধ্যায়।

এবারের মেলায় দুদিন (৩ এবং ৪ মার্চ), বাংলাদেশ দিবস হিসেবে উদ্‌যাপিত হবে।

#

বিশিষ্ট শিল্পোদ্যোক্তা নাছির উদ্দীন চৌধুরীর মৃত্যুতে ভূমিমন্ত্রীর শোক
ঢাকা, ১৫ ফাল্গুন (২৮ ফেব্রুয়ারি):  

বিশিষ্ট শিল্পপতি ও প্যাসিফিক জিন্স লিমিটেড-এর চেয়ারম্যান এবং মরহুম সংসদ সদস্য আলহাজ্ব এবিএম আবুল কাসেম মাস্টারের ছোটো ভাই নাছির উদ্দীন চৌধুরীর মৃত্যুতে গভীর শোক ও দুঃখ প্রকাশ করেছেন ভূমিমন্ত্রী সাইফুজ্জামান চৌধুরী (ইন্না লিল্লাহি ওয়া ইন্না ইলাইহি রাজিউন)।
আজ এক শোকবার্তায় ভূমিমন্ত্রী বলেন, নাছির উদ্দীন চৌধুরী ছিলেন বাংলাদেশের পোশাক শিল্পে ডেনিম খাতের অগ্রদূত এবং চট্টগ্রামের বিশিষ্ট সমাজসেবক। তাঁর মৃত্যু বাংলাদেশের শিল্পখাতের জন্য এক অপূরণীয় ক্ষতি।
ভূমিমন্ত্রী শোকবার্তায় মরহুমের বিদেহী আত্মার মাগফিরাত কামনা করেন এবং শোকসন্তপ্ত পরিবারের প্রতি সমবেদনা জানান।
উল্লেখ্য, আজ ব্যাংককের বামরুনগ্রাদ হাসপাতালে চিকিৎসাধীন অবস্থায় তিনি ইন্তেকাল করেন।
#

তথ্যবিবরণী                                                                                                                            নম্বর: ৮১২

মিথ্যাচার ছাড়া বিএনপি আর কিছুই পারে না
                       ---তথ্য ও সম্প্রচার মন্ত্রী
সিরাজগঞ্জ, ১৫ ফাল্গুন (২৮ ফেব্রুয়ারি):  

বাংলাদেশ আওয়ামী লীগের যুগ্ম সাধারণ সম্পাদক এবং তথ্য ও সম্প্রচার মন্ত্রী ড. হাছান মাহ্‌মুদ বলেছেন, ‘‘মিথ্যাচার ছাড়া বিএনপিনেতারা আর কিছুই পারেন না। রাজনৈতিকভাবে আত্মবিশ্বাসের সাথে মিথ্যা বলায় ‘এওয়ার্ড’ পেয়েছেন বিএনপি মহাসচিব মির্জা ফখরুল ইসলাম আলমগীর। এছাড়াও একে অপরকে টপকাতে বিএনপির কেন্দ্রীয় বেশিরভাগ নেতাই মিথ্যাচার করেন।’’ 

বিএনপির দু-একজন নেতা নতুন নির্বাচন কমিশন ভালো ও নিরপেক্ষ হয়েছে বলায় বিএনপির আরও মাথা ঘুরে গেছে উল্লেখ করে মন্ত্রী বলেন, ‘এখন তারা ষড়যন্ত্রের জাল বুনছে, গুজব ও কুৎসা রটানোর চেষ্টা করছে।  রাজনীতিতে সামাজিক যোগাযোগ মাধ্যমের প্রভাব পড়ে এবং নেতাকর্মীদের এবিষয়ে তাদের সজাগ ও সক্রিয় থাকতে হবে।’
সিরাজগঞ্জ জেলা আওয়ামী লীগের ত্রিবার্ষিক সম্মেলনের প্রথম অধিবেশনে তথ্য ও সম্প্রচার মন্ত্রী তার বক্তৃতায় এসব কথা বলেন। ড. হাছান গতকাল ভারত সফর থেকে দেশে ফিরেই এই সম্মেলনে বিশেষ অতিথি হিসেবে যোগ দেন। তিনি বলেন, বিএনপি নির্বাচনের নাম শুনলেই ভয় পায়। বেগম জিয়া ও তারেক রহমান সাজাপ্রাপ্ত হওয়ায় নির্বাচনে অংশগ্রহণ করতে পারবেন না, তাই তারা নির্বাচন চায় না। 

তিন বছর পরের এই জেলা সম্মেলনে বিপুল সংখ্যায় উপস্থিত হওয়া স্থানীয় রাজনৈতিক নেতাকর্মীদেরকে দলে নেতৃত্বের বিষয়ে আওয়ামী লীগের যুগ্ম সাধারণ সম্পাদক হাছান বলেন, দুঃসময়ের ত্যাগী নেতাকর্মীদের ক্ষমতায় আনা হবে। অর্থ দিয়ে রাজনীতি কেনা যাবে না, যারা শ্রম, মেধা ও ত্যাগ দিয়ে রাজনীতি টিকিয়ে রেখেছেন তাদেরকেই ক্ষমতায় আনা হবে, তাদেরকেই নেতা হিসেবে নির্বাচন করা হবে। তিনি আরো বলেন, শেখ হাসিনার নেতৃত্বের প্রশংসা এখন বিশ্বনেতারাও করেন। তারা দেশে এসে সবাই শেখ হাসিনার প্রশংসা করে গেছেন। কারণ তারা শেখ হাসিনার উন্নয়ন দেখেন, কিন্তু বিএনপি দেখে না এবং তারাই শুধু প্রশংসা করেন না। আরও একটি পক্ষ আছে যাদের সারাদিন দেখা যায় না কিন্তু মাঝরাতে টিভির পর্দায় দেখা যায়। 

সিরাজগঞ্জ জেলা আওয়ামী লীগের ভারপ্রাপ্ত সভাপতি অ্যাডভোকেট কে এম হোসেন আলী হাসানের সভাপতিত্বে ও ভারপ্রাপ্ত সাধারণ সম্পাদক মো. আব্দুস সামাদ তালুকদারের সঞ্চালনায় সিরাজগঞ্জ সরকারি কলেজ মাঠে আয়োজিত সম্মেলন উদ্বোধন করেন আওয়ামী লীগের সভাপতিমন্ডলীর সদস্য আব্দুর রহমান। ভার্চুয়ালি যুক্ত হয়ে প্রধান অতিথি হিসেবে বক্তব্য রাখেন আওয়ামী লীগের সাধারণ সম্পাদক ওবায়দুল কাদের। কেন্দ্রীয়, স্থানীয় নেতৃবৃন্দ এবং সংসদ সদস্যবৃন্দ সম্মেলনে বক্তব্য রাখেন। 

বিদ্যানুরাগী শিল্পপতি নাছির উদ্দিনের মৃত্যুতে তথ্যমন্ত্রীর শোক
তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্মুদ চট্টগ্রামের কৃতী সন্তান প্যাসিফিক জিন্স গ্রুপের চেয়ারম্যান মোঃ নাছির উদ্দিনের মৃত্যুতে গভীর শোক ও দুঃখ প্রকাশ করেছেন। 

থাইল্যান্ডে ব্যাংককের একটি হাসপাতালে চিকিৎসাধীন অবস্থায় আজ নাছির উদ্দিনের মৃত্যু সংবাদে শোকাহত চট্টগ্রাম ৭ আসনের সংসদ সদস্য ড. হাছান প্রয়াতের বিদেহী আত্মার শান্তি কামনা করেন ও তার শোকসন্তপ্ত পরিবারের সদস্যদের প্রতি গভীর সমবেদনা জানান। 

মন্ত্রী তার শোকবার্তায় বলেন, বিশ্বের ২৫টি দেশে তৈরিপোশাক রপ্তানিকারী, ৩৫ হাজার মানুষের কর্মসংস্থানকারী শিল্পোদ্যোক্তা নাছির উদ্দিন কলেজ-স্কুলসহ পাঁচটি বিদ্যাপীঠের প্রতিষ্ঠাতা এবং মানবকল্যাণে ক্যান্সার নিরাময় গবেষণায় অর্থ যোগানদাতা ছিলেন। দেশ ও দশের জন্য তার অনন্য ভূমিকা তাকে স্মরণীয় করে রাখবে।   

#

আকরাম/সাহেলা/সঞ্জীব/আব্বাস/২০২২/২০৩২ ঘণ্টা

তথ্যবিবরণী                                                                                                                     নম্বর : ৮১১
দক্ষ জনশক্তি তৈরির শিক্ষা বিস্তারে কাজ করছে সরকার
                                        -- শ ম রেজাউল করিম
ঢাকা, ১৫ ফাল্গুন (২৮ ফেব্রুয়ারি) :


শুধু সার্টিফিকেট নির্ভর শিক্ষা নয় বরং দক্ষ জনশক্তি তৈরির শিক্ষা বিস্তারের লক্ষ্য নিয়ে সরকার কাজ করে যাচ্ছে বলে জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

আজ পিরোজপুরের নাজিরপুর উপজেলার শ্রীরামকাঠী ইউনিয়নে শ্রীরামকাঠী মহাবিদ্যালয়ের ভিত্তিপ্রস্তর স্থাপন উপলক্ষ্যে আয়োজিত সমাবেশে প্রধান অতিথির বক্তব্যে মন্ত্রী এ কথা জানান।

মন্ত্রী বলেন, শিক্ষা বিস্তারে এতো অর্থ বরাদ্দ দেশের ইতিহাসে অতীতের কোনো সরকার দেয়নি। যেটা শেখ হাসিনার নেতৃত্বাধীন সরকার দিয়েছে। শেখ হাসিনা শিক্ষকদের মর্যাদা দিয়েছেন। শিক্ষকরা জাতি গড়ার কারিগর। তাদের পেছনে রেখে একটি জাতি সামনে এগিয়ে যেতে পারে না।

শ ম রেজাউল করিম আরো বলেন, সরকার শিক্ষানির্ভর, আধুনিক ও বিজ্ঞানমনষ্ক জাতি গঠন করতে চায়। শুধু সার্টিফিকেট নির্ভর শিক্ষা নয় বরং শিক্ষার মাধ্যমে দক্ষ জনশক্তি তৈরি করতে হবে। যে শিক্ষা একজন ব্যক্তিকে কারিগরিভাবে সক্ষম করে তুলবে, স্বাবলম্বী করে তুলবে, কর্মসংস্থান সৃষ্টি করবে। সে লক্ষ্য নিয়ে সরকার কাজ করছে।

শ্রীরামকাঠী মহাবিদ্যালয়ের প্রতিষ্ঠাতা ও সভাপতি এস এম রোকনুজ্জামানের সভাপতিত্বে অনুষ্ঠিত সমাবেশে নাজিরপুর উপজেলা নির্বাহী কর্মকর্তা শেখ আব্দুল্লাহ সাদীদ, নাজিরপুর থানার ভারপ্রাপ্ত কর্মকর্তা মোঃ হুমায়ুন কবির, শ্রীরামকাঠী ইউনিয়ন পরিষদের চেয়ারম্যান আলতাফ বেপারী, পিরোজপুর জেলা মুক্তিযোদ্ধা সংসদের সাবেক কমান্ডার ও জেলা আওয়ামী লীগের মুক্তিযুদ্ধ বিষয়ক সম্পাদক গৌতম নারায়ণ রায় চৌধুরী, জেলা যুবলীগের সহসভাপতি জাহিদ হোসেন পিরু, জেলা কৃষকলীগের সভাপতি চান মিয়া মাঝি ও জেলা আওয়ামী মৎস্যজীবী লীগের আহ্বায়ক শিকদার চান উপস্থিত ছিলেন।

এর আগে মন্ত্রী পিরোজপুরের নাজিরপুর উপজেলায় শ্রীরামকাঠী ইউপি-কালীবাড়ি হাট সড়ক কার্পেটিং দ্বারা উন্নয়ন কাজের ভিত্তিপ্রস্তর স্থাপন, শ্রীরামকাঠী ইউনিয়ন পরিষদের সন্নিকটে বক্স কালভার্ট নির্মাণ কাজের উদ্বোধন এবং শ্রীরামকাঠী মহাবিদ্যালয়ের ভিত্তিপ্রস্তর স্থাপন করেন।
#

ইফতেখার/নাইচ/রাহাত/রফিকুল/জয়নুল/২০২২/১৯৩৫ঘণ্টা
তথ্যবিবরণী                                                                                                                                নম্বর : ৮১০
সবজি রপ্তানি বৈদেশিক মুদ্রা অর্জনের অন্যতম উৎস হবে
                                                       -- কৃষিমন্ত্রী
ঢাকা, ১৫ ফাল্গুন (২৮ ফেব্রুয়ারি) :


কৃষিমন্ত্রী ড. মোঃ আব্দুর রাজ্জাক বলেছেন, দেশ দানাদার খাদ্যে স্বয়ংসম্পূর্ণ হয়েছে। এখন নিরাপদ ও পুষ্টিসমৃদ্ধ খাবারের নিশ্চিত করতে কাজ করা হচ্ছে। পুষ্টিসমৃদ্ধ খাবারের মধ্যে শাকসবজি ফলমূল উৎপাদনে বর্তমান সরকার নিরলসভাবে কাজ করছে। ফলে গত ১২ বছরে সবজির উৎপাদন বেড়েছে সাত গুণ, আর বর্তমানে ১ কোটি ৯৭ লাখ টন সবজি উৎপাদন করে বাংলাদেশ বিশ্বে তৃতীয় স্থানে রয়েছে। তিনি বলেন, দেশে সবজি রপ্তানির সম্ভাবনা অনেক। অচিরেই সবজি রপ্তানি বৈদেশিক মুদ্রা অর্জনের অন্যতম উৎসে পরিণত হবে।

মন্ত্রী আজ রাজধানীর ফার্মগেটে কৃষিবিদ ইনস্টিটিউশন বাংলাদেশ (কেআইবি) চত্বরে কৃষি মন্ত্রণালয় আয়োজিত তিন দিনব্যাপী ‘জাতীয় সবজি মেলা ২০২২’ এর উদ্বোধন অনুষ্ঠানে এসব কথা বলেন।

সাংবাদিকদের এক প্রশ্নের জবাবে মন্ত্রী বলেন, সবজির বিপণনে কিছুটা সমস্যা রয়েছে। চাঁদাবাজি,  মধ্যস্বত্বভোগীসহ অনেক সমস্যা রয়েছে। এ সমস্যা সমাধান করতে পারলে সবজির ন্যায্যমূল্য নিশ্চিত হবে। সবজির দাম নিয়ন্ত্রণে সরকার কাজ করছে। আইনশৃঙ্খলা বাহিনী এবং বাণিজ্য মন্ত্রণালয় সবাইকে কাজ করতে হবে যেন সবজির দাম মানুষের ক্রয় ক্ষমতার মধ্যে থাকে।

এ সময় মেলায় অংশ নেওয়া বিভিন্ন স্টল ঘুরে দেখেন মন্ত্রী। কৃষি মন্ত্রণালয়ের সচিব মোঃ সায়েদুল ইসলাম, অতিরিক্ত সচিব হাসানুজ্জামান কল্লোল, বিএআরসি নির্বাহী চেয়ারম্যান ড. শেখ মোঃ বখতিয়ার, কৃষি সম্প্রসারণ অধিদপ্তরের মহাপরিচালক বেনজির আলমসহ বিভিন্ন পর্যায়ের কর্মকর্তরা উপস্থিত ছিলেন।

পরে মন্ত্রী  কেআইবি অডিটোরিয়ামে ‘পুষ্টি নিরাপত্তা ও কৃষি রূপান্তরে সবজির অবদান’ বিষয়ক সেমিনারে প্রধান অতিথি হিসেবে অংশগ্রহণ করেন। এ সময় তিনি বলেন, সামনে রোজা আসছে। শাকসবজির দাম বৃদ্ধি পাওয়ার আশঙ্কা রয়েছে। তবে সবজির যে উৎপাদন হয়েছে প্রাকৃতিক দুর্যোগ না হলে রোজায় পণ্যের দাম বাড়বে না।

উল্লেখ্য, মেলা আগামী ২ মার্চ পর্যন্ত প্রতিদিন সকাল ১০টা থেকে রাত ৮টা পর্যন্ত চলবে। তিন দিনব্যাপী জাতীয় সবজি মেলায় ৫২টি সরকারি-বেসরকারি প্রতিষ্ঠানের স্টল অংশ নিয়েছে।
#

কামরুল/নাইচ/রাহাত/রফিকুল/জয়নুল/২০২২/১৯৩০ঘণ্টা

তথ্যবিবরণী                                                                                                              নম্বর: ৮০৯
কোভিড-১৯ সংক্রান্ত সর্বশেষ প্রতিবেদন 

ঢাকা, ১৫ ফাল্গুন (২৮ ফেব্রুয়ারি):
স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা ইনস্টিটিউট (আইইডিসিআর)-এর তথ্যানুযায়ী গতকাল রবিবার সকাল ৮টা থেকে আজ সোমবার সকাল ৮টা পর্যন্ত ২৪ ঘণ্টায় দেশে ৮৯৭ জনের শরীরে করোনা সংক্রমণ পাওয়া গেছে। নমুনা পরীক্ষার বিপরীতে রোগী শনাক্তের হার ৩ দশমিক ৬৫ শতাংশ। এ সময় ২৪ হাজার ৬০৫ জনের নমুনা পরীক্ষা করা হয়েছে।      

গত ২৪ ঘণ্টায় মারা গেছেন ৪ জন। এ পর্যন্ত ২৯ হাজার ৩৭ জন করোনায় মৃত্যুবরণ করেছেন। করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৮ লাখ ১৪ হাজার ৬৬৫ জন।

#

জাকির/নাইচ/রফিকুল/রেজাউল/২০২২/১৭২৫ ঘণ্টা
তথ্যবিবরণী 









          নম্বর : ৮০৮

করোনার প্রভাব উত্তরণে ভবিষ্যতেও বাংলাদেশের পাশে থাকবে এডিবি
ঢাকা, ১৫ ফাল্গুন (২৮ ফেব্রুয়ারি) : 
 
অর্থমন্ত্রী জনাব আ হ ম মুস্তফা কামাল কোভিড-১৯ এর ক্ষতিকর প্রভাব উত্তরণে দ্রুততার সাথে বাংলাদেশকে সহায়তা করার জন্য এডিবি’কে ধন্যবাদ জ্ঞাপন করে। স্বল্পোন্নত থেকে উন্নয়নশীল দেশে উত্তরণ পরবর্তী চ্যালেঞ্জ মোকাবিলায় এশীয় উন্নয়ন ব্যাংক (এডিবি)-কে আরো সহযোগিতা প্রদানের অনুরোধ জানান। সামগ্রিকভাবে উন্নয়ন অভীষ্ট লক্ষ্যমাত্রা অর্জনে ভবিষ্যতে বাংলাদেশ ও এডিবির মধ্যে সহযোগিতা অব্যাহত রাখার বিষয়ে গুরুত্বারোপ করেন তিনি। 
মন্ত্রী আজ সচিবালয়ে তাঁর অফিস কক্ষে এডিবি-এর নির্বাহী পরিচালক Sameer Kumar Khare এর সাথে সাক্ষাতকালে এ কথা বলেন। অর্থ বিভাগের সিনিয়র সচিব জনাব আব্দুর রউফ তালুকদার, অর্থনৈতিক সম্পর্ক বিভাগের সচিব ফাতিমা ইয়াসমিন এবং এডিবি-এর কান্ট্রি ডিরেক্টর Edimon Ginting এসময় উপস্থিত ছিলেন।
এডিবি-এর নির্বাহী পরিচালক করোনা মহামারির নেতিবাচক প্রভাব উত্তরণে এবংবাংলাদেশের সামাজিক এবং অর্থনৈতিক নিরাপত্তা পুনরুদ্ধারে এডিবি শুরু থেকেই বাংলাদেশের পাশে থেকে সহযোগিতা করছে এবং ভবিষ্যতেও বাংলাদেশের পাশে সবসময় থাকবে বলে আশাবাদ ব্যক্ত করেছেন।  
এডিবি বাংলাদেশের অন্যতম প্রধান উন্নয়ন সহযোগী। এডিবি ১৯৭২ সাল হতে এ যাবৎ বাংলাদেশ সরকারকে ১৯ দশমিক ৭ বিলিয়ন মার্কিন ডলারের ঋণ সহায়তা প্রদান করেছে। এডিবি করোনা ভাইরাস প্রাদুর্ভাবের কারণে বাংলাদেশের সম্ভাব্য অর্থনৈতিক প্রভাব উত্তরণের লক্ষ্যে এক বিলিয়ন মার্কিন ডলার বাজেট সহায়তা, কোভিড-১৯ Response Emergency Assistance- প্রকল্পে ১০০ মিলিয়ন মার্কিন ডলার সহায়তা এবং ভ্যাক্সিন ক্রয়ের জন্য ৯৪০ মিলিয়ন মার্কিন ডলার ঋণ সহায়তা এবং নয় দশমিক ৩৪ মিলিয়ন মার্কিন  ডলার অনুদান সহায়তা প্রদান করে। 
#

তথ্যবিবরণী                                                                                                                          নম্বর : ৮০৭ 
ডায়াবেটিস জনস্বাস্থ্যের জন্য হুমকিস্বরূপ
                         - সমাজকল্যাণ মন্ত্রী
ঢাকা, ১৫ ফাল্গুন (২৮ ফেব্রুয়ারি):

সমাজকল্যাণ মন্ত্রী নুরুজ্জামান আহমেদ বলেছেন, ডায়াবেটিস একটি নীরব মহামারি। এ রোগ জনস্বাস্থ্যের জন্য হুমকিস্বরূপ। মানুষ নিজের অজান্তেই এ রোগে আক্রান্ত হচ্ছে। ডায়াবেটিস নিয়ন্ত্রণে সচেতন হতে হবে।


মন্ত্রী আজ রাজধানীর শাহবাগে বারডেম মিলনায়তনে ডায়াবেটিস সচেতনতা দিবস ও বাংলাদেশ ডায়াবেটিক সমিতির ৬৬ বছর পূর্তি উপলক্ষ্যে আয়োজিত আলোচনা সভায় ভার্চুয়ালি যুক্ত থেকে প্রধান অতিথি হিসেবে বক্তব্য প্রদানকালে এসব কথা বলেন। বাংলাদেশ ডায়াবেটিক সমিতির সভাপতি অধ্যাপক এ কে আজাদ এর সভাপতিত্বে আলোচনা সভায় অন্যান্যের মধ্যে বক্তব্য রাখেন বারডেম এর মহাপরিচালক অধ্যাপক এম কে আই কাইয়ুম চৌধুরী। 

মন্ত্রী বলেন, ডায়াবেটিস সম্পর্কে সবাইকে সচেতন হতে হবে। করোনা মহামাতে ডায়াবেটিস রোগীরা সবচেয়ে বেশি ঝুঁকির মধ্যে রয়েছে। স্বাস্থ্যবিধি মেনে সঠিকভাবে জীবনযাপনের মাধ্যমে এ ঝুঁকি মোকাবিলা করতে হবে। মন্ত্রী দেশের অসহায় ও পশ্চাদপদ জনগোষ্ঠীর উন্নয়নে এ সরকারের গৃহীত বিভিন্ন কর্মসূচি উল্লেখ করে সবাইকে প্রধানমন্ত্রী শেখ হাসিনার প্রত্যাশানুযায়ী কাজ করার আহ্বান জানান।

তথ্যবিবরণী 









               নম্বর : ৮০৬
৫টি অভয়াশ্রমে ১ মার্চ থেকে ৩০ এপ্রিল ইলিশসহ সবধরনের মাছ ধরা নিষিদ্ধ

ঢাকা, ১৫ ফাল্গুন (২৮ ফেব্রুয়ারি) : 


দেশের ইলিশ সম্পদ উন্নয়নে জাটকা সংরক্ষণের জন্য আগামীকাল ১ মার্চ থেকে ৩০ এপ্রিল পর্যন্ত ৬ জেলার ৫টি অভয়াশ্রমে ইলিশসহ সবধরনের মাছ ধরা নিষিদ্ধ। এ নিষেধাজ্ঞার আওতায় বরিশাল, চাঁদপুর, লক্ষ্মীপুর, ভোলা, শরীয়তপুর ও পটুয়াখালী জেলার ইলিশ অভয়াশ্রম সংশ্লিষ্ট নদ-নদীতে ইলিশসহ সবধরনের মাছ ধরা বন্ধ থাকবে।

৫টি অভয়াশ্রম হচ্ছে চাঁদপুর জেলার ষাটনল থেকে লক্ষ্মীপুর জেলার চর আলেকজান্ডার পর্যন্ত মেঘনা নদীর নিম্ন অববাহিকার ১০০ কিলোমিটার এলাকা; ভোলা জেলার মদনপুরে চর ইলিশা হতে চর পিয়াল পর্যন্ত মেঘনা নদীর শাহবাজপুর শাখা নদীর ৯০ কিলোমিটার এলাকা; ভোলা জেলার ভেদুরিয়া হতে পটুয়াখালী জেলার চর রুস্তম পর্যন্ত তেতুলিয়া নদীর প্রায় ১০০ কিলোমিটার এলাকা; শরীয়তপুর জেলার নড়িয়া ও ভেদরগঞ্জ উপজেলা এবং চাঁদপুর জেলার মতলব উপজেলার মধ্যে অবস্থিত পদ্মা নদীর ২০ কিলোমিটার এলাকা এবং বরিশাল জেলার হিজলা, মেহেন্দীগঞ্জ ও বরিশাল সদর উপজেলার কালাবদর, গজারিয়া ও মেঘনা নদীর প্রায় ৮২ কিলোমিটার এলাকা।
 

মৎস্য সুরক্ষা ও সংরক্ষণের লক্ষ্যে সরকার ঘোষিত এ ৫টি অভয়াশ্রমে প্রতিবছর  মার্চ-এপ্রিল দুই মাস ইলিশ, জাটকাসহ সব ধরনের মাছ ধরা সম্পূর্ণ নিষিদ্ধ থাকে। এ সময় অভয়াশ্রমে মাছ ধরা আইনত দন্ডনীয় অপরাধ। আইন অমান্যকারী কমপক্ষে এক বছর থেকে সর্বোচ্চ দুই বছর সশ্রম কারাদন্ড অথবা পাঁচ হাজার টাকা পর্যন্ত জরিমানা অথবা উভয় দন্ডে দন্ডিত হবেন। অভয়াশ্রম সংশ্লিষ্ট জেলায় এ সময় মৎস্য আহরণে বিরত থাকা নিবন্ধিত জেলেদের ইতোমধ্যে ৮০ কেজি হারে ভিজিএফ চাল বরাদ্দ দিয়েছে মৎস্য ও প্রাণিসম্পদ মন্ত্রণালয়।

[
#

তথ্যবিবরণী                                                                                        
                               নম্বর : ৮০৫
জাতীয় বীমা দিবসে রাষ্ট্রপতির বাণী

ঢাকা, ১৫ ফাল্গুন (২৮ ফেব্রুয়ারি):

  
রাষ্ট্রপতি মোঃ আবদুল হামিদ আগামীকাল ১ মার্চ জাতীয় বীমা দিবস উপলক্ষ্যে নিম্নোক্ত বাণী প্রদান করেছেন :

“বীমায় সুরক্ষিত থাকলে, এগিয়ে যাব সবাই মিলে’ এ প্রতিপাদ্যকে সামনে রেখে তৃতীয়বারের মতো জাতীয় বীমা দিবস পালিত হচ্ছে জেনে আমি আনন্দিত। এ উপলক্ষ্যে আমি বীমা প্রতিষ্ঠান, গ্রাহকসাধারণসহ বীমা শিল্পের সাথে সংশ্লিষ্ট সকলকে জানাই আন্তরিক শুভেচ্ছা ও অভিনন্দন।

স্বাধীনতার মহান স্থপতি জাতির পিতা বঙ্গবন্ধু শেখ মুজিবুর রহমান দেশের মুক্তিকামী মানুষকে সকল প্রকার শোষণ ও বঞ্চনা থেকে মুক্তি দিয়ে স্বনির্ভর ও আত্মমর্যাদাসম্পন্ন জাতি হিসেবে পৃথিবীর বুকে প্রতিষ্ঠিত করার লক্ষ্যে আজীবন অক্লান্ত পরিশ্রম করে গিয়েছেন। তাঁর রাজনৈতিক জীবনের অধিকাংশ সময় অতিবাহিত হয়েছে জেল- জুলুম সহ্য করে এবং কঠিন আত্মত্যাগের মধ্য দিয়ে। তিনি ১৯৬০ সালের ১ মার্চ আলফা ইন্স্যুরেন্স কোম্পানী লিমিটেডে যোগদানের মাধ্যমে বীমাকে পেশা হিসেবে গ্রহণ করেছিলেন। এ ‍দিনটি স্মরণে প্রতিবছর ১ মার্চ জাতীয় বীমা দিবস পালন বঙ্গবন্ধুর প্রতি সম্মান প্রদর্শনের পাশাপাশি বীমা শিল্পের উন্নয়নেও সহায়ক ভূমিকা রাখছে।

একটি কল্যাণ রাষ্ট্রের অর্থনৈতিক ব্যবস্থায় বীমা অন্যতম অনুষঙ্গ। মানুষের জীবন ও সম্পত্তি বিভিন্ন ধরনের ঝুঁকির মধ্যে থাকে। এসকল ঝুঁকি ব্যবস্থাপনার মতো জটিল কাজ আর্থিক খাতে একমাত্র বীমার মাধ্যমেই করা হয়ে থাকে। সমাজে বয়োবৃদ্ধদের  স্বাস্থ্য ঝুঁকি নিরসন এবং পেনশন বীমার মাধ্যমে সামাজিক নিরাপত্তা নিশ্চিত করার জন্যও বীমা একটি কার্যকর ব্যবস্থা  হিসেবে কাজ করছে। তাই ব্যবসা বাণিজ্যের জন্য নন-লাইফ বীমা এবং জীবনের ঝুঁকির জন্য জীবন বীমা ও স্বাস্থ্য বীমা খুবই গুরুত্বপূর্ণ। ৩৫টি লাইফ ও ৪৬টি নন-লাইফ ইন্স্যুরেন্স মিলে দেশে বর্তমানে ৮১টি বীমা প্রতিষ্ঠান তাদের কার্যক্রম পরিচালনা করছে। সাধারণ জনগণই বীমা শিল্পের প্রাণ। একমাত্র গ্রাহকের আস্থা অর্জনের মাধ্যমেই এ শিল্পের বিকাশ সম্ভব। তাই বীমা সেবাকে একটি নির্ভরযোগ্য আর্থিক নিরাপত্তা বিধানের মাধ্যম হিসেবে প্রতিষ্ঠার জন্য বীমা প্রতিষ্ঠানসমূহকে আরো নিষ্ঠা এবং পেশাদারিত্বের সাথে কার্যক্রম পরিচালনা করতে হবে। গ্রাহকের বীমা দাবি যথাসময়ে পরিশোধ, আন্তর্জাতিকভাবে স্বীকৃত নীতিসমূহ প্রতিপালন, তথ্যপ্রযুক্তি ব্যবহারের মাধ্যমে স্বচ্ছতা নিশ্চিতকরণ ও গ্রাহকবান্ধব সেবা প্রদানে এগিয়ে আসতে আমি বীমা সংশ্লিষ্ট সকলের প্রতি আহ্বান জানাচ্ছি। আমি বাংলাদেশের বীমা শিল্পের উত্তরোত্তর সমৃদ্ধি কামনা করছি।

‘জাতীয় বীমা দিবস ২০২২’ উপলক্ষ্যে গৃহীত সকল কর্মসূচি সফল হোক-এ কামনা করছি।

জয় বাংলা।

খোদা হাফেজ, বাংলাদেশ চিরজীবী হোক।”   

#

ইমরানুল/পরীক্ষিৎ/মেহেদী/শাম্মী/রবি/মাহমুদা/শামীম/২০২২/১৫১৩ ঘণ্টা

তথ্যবিবরণী                                                                                                                       নম্বর :  ৮০৪
জাতীয় বীমা দিবসে প্রধানমন্ত্রীর বাণী 

ঢাকা, ১৫ ফাল্গুন (২৮ ফেব্রুয়ারি):


প্রধানমন্ত্রী শেখ হাসিনা আগামীকাল ১ মার্চ ‘জাতীয় বীমা দিবস’  উপলক্ষ্যে নিম্নোক্ত বাণী প্রদান করেছেন :    

“সর্বকালের সর্বশ্রেষ্ঠ বাঙালি, জাতির পিতা বঙ্গবন্ধু শেখ মুজিবুর রহমান-এর বীমা পেশায় যোগদানের স্মৃতি বিজড়িত ১ মার্চ ‘জাতীয় বীমা দিবস’ পালন হচ্ছে জেনে আমি আনন্দিত। এবারের বীমা দিবসের প্রতিপাদ্য ‘বীমায় সুরক্ষিত থাকলে, এগিয়ে যাব সবাই মিলে’ যথার্থ হয়েছে বলে আমি মনে করি।

জাতীয় অর্থনীতিতে বীমার গুরুত্ব এবং এর অবদানের বিষয়টি বিবেচনা করে স্বাধীনতার পর বীমা শিল্পকে অধিকতর অগ্রাধিকার দিয়ে উন্নয়নের লক্ষ্যে বঙ্গবন্ধুর সরকার ১৯৭২ সালে বাংলাদেশ ইস্যুরেন্স (জাতীয়করণ) আদেশ-১৯৭২ জারি করে ৪৯টি দেশি-বিদেশি বীমা কোম্পানিকে জাতীয়করণের মাধ্যমে সুরমা, রূপসা, তিস্তা এবং কর্ণফুলি নামক ৪টি বীমা কর্পোরেশন গঠন করেছিলেন। একই সঙ্গে এই চারটি প্রতিষ্ঠানকে নিয়ন্ত্রণ করার লক্ষ্যে জাতীয় বীমা কর্পোরেশন গঠন করেন। পরবর্তীতে অল্প সময়ের মধ্যে দেশের বীমা শিল্পের উন্নয়নে ‘ইস্যুরেন্স কর্পোরেশন আইন-১৯৭৩' প্রণয়ন করে এই ৪টি কর্পোরেশনকে ভেঙ্গে ‘জীবন বীমা কর্পোরেশন এবং সাধারণ বীমা কর্পোরেশন’ নামে দু'টি পৃথক বীমা কর্পোরেশন গঠন করেন। এ দু’টি কর্পোরেশন এখনও দেশে বীমা ব্যবসা পরিচালনার মাধ্যমে দেশের জনগণকে বীমা সেবা দিয়ে আসছে। বীমা প্রতিষ্ঠানসমূহকে নিয়ন্ত্রণ করার জন্য বাণিজ্য মন্ত্রণালয়ের অধীনে বীমা অধিদপ্তর গঠন করেন। 

বীমা শিল্পের উন্নয়নের জাতির পিতার দেখানো পথ অনুসরণ করে ২০০৯ সাল থেকে ধারাবাহিকভাবে রাষ্ট্র পরিচালনার দায়িত্ব পেয়ে আওয়ামী লীগ সরকার বীমার গুরুত্ব ও সুফল জনগণের নিকট পৌছানোর লক্ষ্যে বিভিন্ন সংস্কারমূলক কার্যক্রম বাস্তবায়ন করছে। পুরাতন বীমা আইন-১৯৩৮ কে রহিত করে সময়োপযোগী ‘বীমা আইন-২০১০' এবং ‘বীমা উন্নয়ন ও নিয়ন্ত্রণ কর্তৃপক্ষ আইন-২০১০' প্রণয়ন পূর্বক তৎকালীন বীমা অধিদপ্তরকে বিলুপ্ত করে বীমা উন্নয়ন ও নিয়ন্ত্রণ কর্তৃপক্ষ গঠন করা হয়। জাতীয় বীমা নীতি-২০১৪' বাস্তবায়নের মাধ্যমে বীমা খাতের বিকাশে আমাদের সরকার যুগোপযোগী পদক্ষেপ গ্রহণ করেছে। বিদেশগামী বাংলাদেশি কর্মীদের জন্য প্রবাসী কর্মী বীমা, বন্যা ও প্রাকৃতিক দুর্যোগের ক্ষতি মোকাবিলায় হাওড় এলাকায় সীমিত পরিসরে আবহাওয়া সূচক ভিত্তিক শস্য বীমা চালু করা হয়েছে। 

বীমা গ্রাহকদের স্বার্থ সংরক্ষণের লক্ষ্যে State-of-the-art technology সম্পন্ন Unified Messaging Platform (UMP) পদ্ধতি চালু করা হয়েছে। পদ্মা বহুমুখী সেতু প্রকল্প, মেট্রোরেল প্রকল্প, রূপপুর পারমাণবিক বিদ্যুৎ প্রকল্পের মতো বৃহৎ প্রকল্পগুলোর বীমা ঝুঁকি আবরণ ও পুনঃবীমা করে দেশের অর্থনৈতিক উন্নয়নে সাধারণ বীমা কর্পোরেশন বিশেষ অবদান রাখার পাশাপাশি বীমার প্রসার এবং বীমা শিল্পে দেশীয় প্রতিষ্ঠানের সক্ষমতা বৃদ্ধির সুযোগ সৃষ্টি করছে। 
টেকসই অর্থনীতিতে ঝুঁকি ব্যবস্থাপনার জন্য বীমা জরুরি। বর্তমানে উন্নত দেশসমূহে মানুষের জীবন ও সম্পদের নিরাপত্তা নিশ্চিতে বীমা ব্যবস্থাকেই বেছে নিয়েছে। ২০২১ সালে বিশ্বে বীমাখাতে মোট প্রিমিয়াম আয়ের পরিমাণ ছিল ৬.৩ ট্রিলিয়ন মার্কিন ডলার। অন্যদিকে এখাতে ২০২১ সালে বাংলাদেশে মোট প্রিমিয়াম আয় ছিল ১.৭১ বিলিয়ন মার্কিন ডলার। ২০০৮ হতে ২০২১ সাল পর্যন্ত প্রিমিয়াম আয় ১৭০ শতাংশ বৃদ্ধি পেলেও বাংলাদেশে বীমা পেনিট্রেশন মাত্র ০.৫৬ শতাংশ। বীমার পেনিট্রেশন বৃদ্ধিতে গ্রাহকগণের প্রতি বীমা প্রতিষ্ঠানসমূহের প্রতিশ্রুতির যথাযথ পরিপালন আবশ্যিকভাবে নিশ্চিত করতে হবে। গ্রাহকদের প্রয়োজন অনুযায়ী উদ্ভাবনী ধারণা নিয়ে বীমা পণ্য বাজারজাত করতে হবে। সরকারি ভাতা সহায়তা বা ভর্তুকির চেয়ে মানুষের জীবন ও সম্পদের ঝুঁকি বা আপদকালীন সময়ে বীমা অধিক কার্যকর বিকল্প হতে পারে। 

টেকসই বীমা শিল্পের স্বার্থে সুশাসন প্রতিষ্ঠায় বীমা প্রতিষ্ঠানসমূহকে আরো সচেতন হতে হবে। বৈশ্বিক অর্থনৈতিক কাঠামোর সাথে সামঞ্জস্য রেখে ডিজিটালাইজেশনের মাধ্যমে জনগণের দোরগোড়ায় বীমা সেবা পৌঁছে দিতে হবে। পাশাপাশি প্রচলিত বিপণন পদ্ধতিতে আধুনিকতার সমন্বয় ঘটাতে হবে। সর্বোপরি বীমার যে অপার সম্ভাবনা রয়েছে তা নিশ্চিত করা সম্ভব হলে আমাদের অর্থনৈতিক প্রবৃদ্ধি আরো বেগবান হবে বলে আমি আশা করি। 

জাতির পিতার জন্মশতবর্ষে তাঁর স্মৃতি বিজড়িত আজকের এই দিনে বীমার শুভবার্তা দেশের সকল নাগরিকের নিকট পৌছে যাক, দেশের সকল মানুষ এবং সম্পদ বীমা সেবার আওতায় আসুক- এই প্রত্যাশায় আমি জাতীয় বীমা দিবস ২০২২-এর সার্বিক সাফল্য কামনা করছি।


জয় বাংলা, জয় বঙ্গবন্ধু 

বাংলাদেশ চিরজীবী হোক।”
#

ইমরুল/পরীক্ষিৎ/মেহেদী/শাম্মী/রবি/শামীম/২০২২/১৫০৫ ঘণ্টা 
তথ্যবিবরণী 









         নম্বর : ৮০৩

তথ্য অধিদফতরের কর্মকর্তা-কর্মচারীদের মধ্যে জাতীয় শুদ্ধাচার পুরস্কার প্রদান
ঢাকা, ১৫ ফাল্গুন (২৮ ফেব্রুয়ারি):


তথ্য অধিদফতর ও আঞ্চলিক তথ্য অফিসসমূহের কর্মকর্তা-কর্মচারীদের মধ্যে ‘জাতীয় শুদ্ধাচার পুরস্কার ২০২০-২০২১’ প্রদান করা হয়েছে।


তথ্য অধিদফতরের প্রধান তথ্য অফিসার মোঃ শাহেনুর মিয়া আজ সচিবালয়ে অধিদফতরের সম্মেলন কক্ষে পুরস্কারপ্রাপ্তদের মাঝে এ পুরস্কার প্রদান করেন।


জাতীয় শুদ্ধাচার পুরস্কার ২০২০-২১ প্রাপ্তরা হলেন তথ্য অধিদফতরের প্রধান কার্যালয়ের সিনিয়র তথ্য অফিসার এ এইচ এম মাসুম বিল্লাহ্ এবং আঞ্চলিক তথ্য অফিসসমূহের দপ্তর প্রধানদের মধ্য হতে রাজশাহী বিভাগের আঞ্চলিক তথ্য অফিসের উপপ্রধান তথ্য অফিসার মো. তৌহিদুজ্জামান; তথ্য অধিদফতরের চট্টগ্রাম বিভাগের আঞ্চলিক তথ্য অফিসার মারুফা রহমান ঈমা; প্রধান কার্যালয়ের অফিস সহকারী কাম-কম্পিউটার মুদ্রাক্ষরিক মো. তোফায়েল হোসেন ও আঞ্চলিক অফিসসমূহের মধ্য হতে রাজশাহী বিভাগের আঞ্চলিক তথ্য অফিসের দপ্তরি মো. আকবর আলী।       

#

পরীক্ষিৎ/মেহেদী/জাহাঙ্গীর/শাম্মী/রবি/মাসুম/২০২২/১৪৪৮ ঘণ্টা 

তথ্যবিবরণী                                                                                        
                          নম্বর : ৮০২
নাটোরে পঞ্চম বাংলাদেশ-ভারত সাংস্কৃতিক মিলন মেলা ২০২২ অনুষ্ঠিত 

নাটোর, ১৫ ফাল্গুন (২৮ ফেব্রুয়ারি):

নাটোরের উত্তরা গণভবনে গতরাতে অনুষ্ঠিত হলো পঞ্চম বাংলাদেশ-ভারত সাংস্কৃতিক মিলন মেলা ২০২২। অন্ধকারে লেজার রশ্মির মাধ্যমে দুই দেশের জাতীয় সঙ্গীতের মাধ্যমে শুরু হয় এই সাংস্কৃতিক উৎসব। শুরুতেই সাংস্কৃতিক পরিবেশনা করেন ভারত ও স্বাগতিক দেশের শিল্পীরা। 

তথ্য ও যোগাযোগ প্রযুক্তি প্রতিমন্ত্রী জুনাইদ আহমেদ পলকের সভাপতিত্বে অনুষ্ঠানে প্রধান অতিথি হিসেবে উপস্থিত ছিলেন ভারতের ত্রিপুরা রাজ্যের মন্ত্রী রাম প্রসাদ পাল। বিশেষ অতিথি হিসেবে উপস্থিত ছিলেন পররাষ্ট্র প্রতিমন্ত্রী শাহরিয়ার আলম, সংসদ সদস্য শফিকুল ইসলাম শিমুল, শহিদুল ইসলাম বকুল, রত্না আহমেদ ও পৌর মেয়র উমা চৌধুরী।

সভাপতির বক্তব্যে আইসিটি প্রতিমন্ত্রী মহাত্মা গান্ধীর অহিংস নীতিতে বিশ্বাসী ও বঙ্গবন্ধুর আদর্শের সৈনিক হয়ে শান্তিপূর্ণ, উন্নত, আধুনিক, নান্দনিক, মানবিক ও বঙ্গবন্ধুর স্বপ্নের সোনার বাংলাদেশ গড়ে তোলার জন্য সকলের প্রতি আহ্বান জানান। 


বাংলাদেশ-ভারত মৈত্রী ও বন্ধুত্বের সুবর্ণজয়ন্তীতে আয়োজিত এই অনুষ্ঠানে আইসিটি প্রতিমন্ত্রী বলেন, ভারতের সঙ্গে আমাদের যে রাজনৈতিক সম্পর্ক, এর সাথে অর্থনৈতিক ও সমৃদ্ধির সম্পর্ক ত্বরান্বিত করেছেন প্রধানমন্ত্রী শেখ হাসিনা।

প্রতিমন্ত্রী আরো বলেন ভারতের সহায়তায় নাটোরে হাইটেক পার্ক, বাংলাদেশ ভারত ডিজিটাল এমপ্লয়মেন্ট ট্রেনিং সেন্টার হচ্ছে। এছাড়া ৬৪ জেলায় এডুকেশন, ট্রেনিং অ্যান্ড এন্টারটেইনমেন্ট সেন্টার (এডুটেইনমেন্ট) প্রতিষ্ঠা করছে সরকার। 

